ქ. ქუთაისის #37 საჯარო სკოლა

მასწავლებელი: გულნაზი ცეცხლაძე
მოსწავლეები:       ლანა თოთაძე X1  კლასი
მარი პაპიძე X1 კლასი
მაკა გორგოძე X1  კლასი კლასი
ნინო ჯიმშელეიშვილი X1  კლასი.
მ გ ზ ა ვ რ ნ ი
ბილიკი... ნუთუ შემეძლო შემეცვალა რამე?

· უკაცრავად, კარგად ხართ??? - ამ უდროო კითხვამ შეაწყვეტინა ფიქრი ლუკას. დანაოჭებული სახე უცხოს მიაპყრო და თავი უაზროდ გააქნია.
· ნუთუ შემეძლო შემეცვალა რამე?

თუ ღმერთი ერთი წამით მაინც დაივიწყებდა, რომ მე ვარ ნაჭრის ნაკუწებისაგან შეკრული პატარა თოჯინა და მომცემდა უფლებას, მეჩუქებინა სიცოცხლე, ალბათ არ ვიტყოდი იმას, რასაც ვფიქრობ.
ორი თვალი მუდმივად დაუყვება მის სხეულს და, ალბათ, სულსაც. თვალები სულის სარკეაო. მაშ, აი, თურმე რატომ იტანჯება ასე, სხვის სარკეში ჩახედვისას ჭაღარა თმისა და დანაოჭებული სახის გარდა ხედავს სასჯელს...
ამ დროს ისე მიადგა გზაჯვარედინს, ვერც კი მიხვდა, რა უნდა აქ, რატომ მოვიდა, ანდა სად მიდის?
ერთი კი მწარედ ჩაიცინა. ეს ის ადგილია. მკვლელი ყოველთვის მიდის დანაშაულის ადგილზე, მეც აქ ვარ. იმ წყეულ დღეს... მძიმე დაღი დაესვა მის ცხოვრებას.

ლუკა ერთი ჩვეულებრივი ბავშვი იყო. სხვისგან არაფრით განსხვავდებოდა. ცელქობდა, დედას აბრაზებდა. სკოლაშიც კარგი მოსწავლე იყო, მაგრამ სულ პატარა იყო, მამა რომ დაკარგა. ამის შემდგომ თითქოს მისი და დედამისის ურთიერთობა შეიცვალა. მისთვის დედა გახდა მეგობარიც, მრჩეველიც და მასწავლებელიც. მათ შორის გაება უხილავი ძაფი, რომელსაც არ იცოდა რა ერქვა. თუმცა ერთი კი სჯეროდა და სწამდა, რომ არასდროს იყო მარტო. ყოველთვის არსებობდა სხვა ვიღაც, ვისაც ესმოდა მისი. მას შემდეგ გაიზარდა მასში გზა ჩვეულებრიობიდან არაჩვეულებრიობამდე. ეს გზა კი დედაშვილობაზე გადიოდა. ცივსისხლიანის გარდა ყველა დედა აეფარება შვილისთვის განკუთვნილ ტყვიას. ასე მოხდა იმ წყეულ დღესაც.
მიუხედავად იმისა, რომ ლუკას ოჯახი არ ჰყავდა, თავს მაინც ბედნიერად გრძნობდა. უყვარდა ცხოვრება ამ ერთ ჩვეულებრივ მოხუც კაცს. უყვარდა ისე, რომ ვერ ელეოდა. დედამიწაზე გატარებული ყოველი დღე ედემის ბაღში აგრძნობინებდა თავს. თითოეული ხის ფოთოლი, ბალახი და ნაკადული იყო მისი ოჯახი. იქ თავს ისე გრძნობდა, როგორც საკუთარ სახლში. განმარტოვდებოდა ხოლმე და ფიქრობდა ყველაფერზე. იმ დღესაც ამ გზაჯვარედინის ტყისპირა მინდორზე ისვენებდა. ცხოვრებით ტკბებოდა. ირგვლივ სიწყნარეს მხოლოდ აქა-იქ მანქანის მოძრაობა არღვევდა.
იქვე ახლოს ახალგაზრდა ქალბატონი და პატარა ბიჭუნა ისვენებდნენ. ბავშვი არ ჩერდებოდა. სულ აქეთ-იქით დარბოდა. ყვავილებს კრეფდა და დედას აძლევდა. ლუკაც მათ შენატროდა. ასეთი იყო ის დედასთან, რომელიც სიცოცხლეზე მეტად უყვარდა. წამოდგა და უკან გაბრუნება გადაწყვიტა. ცოტა რომ გაიარა, დაინახა როგორ გაიქცა ბავშვი ტყისაკენ. ლუკა უაზროდ უყურებდა ამ ყველაფერს და თითქოს ცქერით ვერ ძღებოდა. 

ამ ტკბილი სიზმრიდან ქალის განწირულმა კივილმა გამოიყვანა

· რა მოხდა?...

ბავშვი...

მანქანა...

უსულოდ ეგდო მიწაზე და საკუთარ სისხლში ცურავდა. დედა კი მისკენ გარბოდა. ქალი შვილს ჩაეკონა.

კივილი, ტირილი, კვნესა ერთმანეთში აირია. ქალს უკვე აღარაფერი შეეძლო. საკუთარი შვილი ხელში ჩააკვდა. ხმას ვეღარ იღებდა. ხან ლუკას გახედავდა, ხან ცას, ხან კიდევ შვილს, რომლის თვალებში ის სხივი ჩამქრალიყო, რომელსაც სიცოცხლე ერქვა. იგი დედას გაყინული თვალებით უცქერდა. ქალის მზერა ლუკას ვეღარ შორდებოდა. მკვლელი კი სადღაც გაუჩინარდა.

უკვე საღამოს ლუკა სახლში სიცივემ აიტანა.

· ჩემი ბრალია, - აღმოხდა უცებ.

ვერც კი გაიგო ეს რა იყო...

· ჩემი სინდისი, - თავისთვის გაიფიქრა - როგორც ყოველთვის არ ცდება. ჩემი ბრალია, რომ ის ბავშვი დაიღუპა. ხომ შემეძლო გადამერჩინა, გადავფარებოდი, მეცადა მაინც. ახლა რომ შემეძლოს, ვაჩუქებდი ფრთებს, მაგრამ მას მხოლოდ ფრენის თავისუფლებას კი არ მივცემდი, არამედ ცხოვრებით ტკბობის საშუალებას. ამ ბავშვმა დამანახა, რომ ყველას უნდა მწვერვალზე ცხოვრება, მაგრამ ჭეშმარიტი ბედნიერება სწორედ იმაშია, თუ როგორ ადიხარ ციცაბო ფერდობზე. მე კი მას ეს გზა გადავუხერგე. მასწავლა ისიც, რომ როცა ახალშობილი თავისი პაწაწინა თითებით სიცოცხლეს ეჭიდება, ის სამუდამოა და აღარასოდეს გაუშვებს მას მისთვის ცხოვრება ახლა იწყებოდა, მე კი მას ამის უნარი წავართვი. მომავალი დავუკარგე. 
· ჩემი ბრალია. 

· მხოლოდ ჩემი.

იმ ქალის თვალები არასოდეს ამოვა ჩემი სულიდან. რომ სცოდნოდა რომ იმ წყეულ დღეს უკანასკნელად ხედავდა მის შვილს, მაგრად ჩაიკრავდა გულში და აღარასოდეს გაუშვებდა.

გზაჯვარედინზე ახლა ხალხმრავლობა იყო. ცოტა კიდევ გაიარა და... ნაცნობი კივილი შემოესმა...

ბავშვი...
გაიქცა და პატარა გოგონას წინ აეფარა.

სისხლის წვეთებმა შეღება არემარე. აქვე დაედო ბოლო აგური კედელს, რომელმაც დაასრულა ერთი უკვე აღსარებული ადამიანის სიცოცხლე.

მასწავლებლები: ლალი სულაკაძე, ნონა ლობჯანიძე.

მოსწავლეები:       ანუკა ჭონიშვილი VIII2  კლასი
ნინო ნიკოლაძე VIII3 კლასი
ანა რეხვიაშვილი VIII2 კლასი
ნანა კოსტავა VIII3 კლასი.
... იქ
იქ ცა სულ სხვა ფერისაა, მზე სხვანაირად ანათებს, ზღვა ჩუმად ღელავს და სხვა ფერისაა. იქ ყველა და ყველაფერი სხვანაირია. იქ შიგიძლია დაინახო სიცოცხლით სავსე გულები, სიხარულზე მეტყველი თვალები და ერთი სიტყვით, ბედნიერი სახეები. იქ ჩიტებიც კი სხვანაირები არიან. ალბათ იმიტომ, რომ იქ არიან. იქ მცხოვრებლებმა არ იციან რა არის შური, მტრობა. იქ მხოლოდ სიყვარულის ენა ესმით. 
იქ დღე მზის ამოსვლით იწყება, ცა მიწას ესალმება, მიწა - ცას, მგელი - კრავს და კრავი - მგელს. იქ ყველას ერთმანეთის ესმის, ყველას ერთმანეთი უყვარს. ერთი სიტყვით,იქ სულ სხვა ქვეყანაა. 
  იქ სხვაგვარად წვიმს. წვიმის წვეთები მღერიან. გახარებენ იმას,რომ შენ იქ ხარ. წვიმის შემდეგ ცაზე სულ ცისარტყელა ჩანს, ოღონდ, როგორც ყველაფერი, ისიც განსხვავებულია. იქ სიცოცხლე გიხარია. ადამიანებს იქაც აქვთ არჩევანის უფლება, მაგრამ ყველა დარჩენას ირჩევს, ალბათ იმიტომ, რომ ასეთი მზის დატოვება არ სურთ.
   იქ ყველა ელოდება კარიბჭის გაღებას და ახალი მოსახლის შემოსვლას. ბოლო დროს შეფიქრიანდნენ იმიტომ, რომ ახალი მოსახლეები თითქმის აღარ ჰყავთ. ბულბულის გალობასაც კი დაეტყო, ეს შეფიქრიანება. უკვე ზღვის ღელვის ხმაც ისმის, მაგრამ მიუხედავად ყველაფრის, იქ სიცოცხლე მაინც ჩქეფს. იქ მოხვედრა ბოლო დროს რთული გახდა, მაგრამ ტანჯვად ღირს.
იქ მოხვედრა ყველას შეუძლია, მაგრამ ამისთვის ბევრი რამაა საჭირო. ეს კი ყველამ ერთად უნდა გავაკეთოთ. ყველამ უნდა ვიბრძოლოთ და ერთად ვიყოთ. იქ კი დიდი ბედნიერება დაგვხვდება.
... იქ ცა სულ სხვა ფერისაა, მზე სხვანაირად ანათებს, ზღვა კი ჩუმად ღელავს. როგორ მენატრება იქაურობა, მენატრება იქაური სურნელი, გაზაფხულობით რომ იცოდა. იის, ენძელის სურნელით გაბრუებულიყო არემარე. რა საოცარი და იდუმალი იყო ირგვლივ ყველაფერი. ყველა და ყველაფერი საუბრობდა სულიერიც და უსულოც, ენიანიც და უენოც და ცხოვრების გარკვეულ არეზე უგებდნენ ერთმანეთს. მოლივლივე ოქროსფერი ზღვა, რომელიც წყნარი ტალღებით მორცხვად ასკდება ხმელეთს და ისევ იქ, ოკეანის გულში, ბრუნდება, სადაც სხვა მცენარე, ცხოველი და სხვა ჰაერია. იქ სულ სხვა სიცოცხლეა.
გული მტკივა და სული მიმძიმდება, როცა ვიხსენებ იქაურობას. ადგილი, სადაც მართლა ვიცი ჩემი ადგილი. ხალხი, რომელთაც არაფრის ეშინიათ. და მათ თვალებში იმედის, ნუგეშის ნაკვერჩხალი კიაფობს... ნეტავ რა არის ეს გრძნობა და რას ნიშნავს ეს?! ვფიქრობ და ამას შორს, უსაშველოდ შორს მივყავარ. პასუხი კი არადა არ მოდის, მაგრამ ვგრძნობ, რომ იქ სულ სხვაა.
თითქოს ყველაფერს სული აქვთ, თუნდაც იმ ხეებს, ტირიფებს, რომლებიც იქაურ მცხოვრებთა გულის აღთქმას უსმენენ, ხეები რომლებიც საოცრად შრიალებენ. მათი შრიალი საოცარ გრძნობებს გიშლის და ცხოვრება წამით ჩერდება... თითქოს დროს შენ განაგებ, აჩერებ, რადგან უსასრულოდ იმზირო ამ სივრცეში. თითქოს ქვეყნად ორი მზე, ორი მთვარე და სულ სხვა შუქით მოციმციმე ვარსკვლავებია, რომელთაც აქ დაუდევთ ბინა. აქ მთვარეც მზესავით ანათებს დღისითაც და ღამითაც.
ადგილი, რომელიც რადიკალურად განსხვავდება სამყაროსაგან. ადგილი, სადაც ადგილი არა აქვს შურს, ბოროტებას, ტყუილს და სიკვდილს. ადგილი, სადაც ყველაფერი ნათელი და გასხივოსნებულია.
მაგრამ... რა ვუყო ამხელა მონატრებას, ამხელა სიყვარულს?! რა მოვუხერხო ყოველივე ამას? გული აღარ გულობს, ყოველ დღე ერთი და იმავეს ველი, ყოველ ღამე ერთი და იგივე მესიზმრება - იქნებ ეს სიზმარია. ეს ყველაფერი იქნებ ზღაპარია, რადგან ძნელია ამ ქვეყნად იყოს ამდენი კარგი რამ... ძნელია იყო ასეთი სრულყოფილი და ჩვილი ბავშვივით უმანკო, როგორიც იქ არიან.
იქნებ ეს ოცნებაა. ოცნება, რომელიც ცხოვრებად გადამქცევია. რატომ? ალბათ ამ ყველაფრისგან დაღლილმა თავად შევქმენი მეორე სამყარო, რითაც თავს ვშველი. გულს ვიმშვიდებ. სულს ვიწმენდ. ამდენი ტკივილისაგან გატანჯულმა თავად ვშვი მეორე ადგილი,რომელიც ხატებად გადამქცევიან. ქვეყანა, სადაც მხოლოდ ჩემისთანა მარტოსულნი არიან და იქ ყველა მისი მეგობარია, ექნებ ესაა შვება გულისა და ხსნა სულისა. იქ ყვავილებიც სხვაგვარია, რადგან მათი მთესველი მიწიერი კაცი კი არა ზეციური არსებაა, რომელსაც ხელიგულზე დაუდევს ეს ადგილი. ადგილი, სადაც ყველამ ჰპოვა შვება. მაშ, რაღაა რეალობა, მაშ რას ვარიდებთ თვალს? რისი გვეშინია, ნუთუ ირგვლივ ყველაფერი ასე ცუდი და შავბნელია. თუ წამიერი სისუსტე გვაგრძნობინებს ამას. კვლავ უსაშველო ფიქრი - პასუხი კი არსაიდან. ნუთუ მართლა არსებობს ეს ზეციური ადგილი. მაგრამ იქ მოხვედრა ძლიერ ძნელია. ისევე, როგორც ძნელია იცხოვრო სწორად და უშეცდომოდ.
ვაჟამ დაწერა „ია“, „ხმელი წიფელი“, „შვლის ნუკრის ნაამბობი“ და ბევრი სხვა. მე ის მიხარია, რომ იქ ია, ხმელი წიფელი, ნუკრი არ დარდობდა, რომ ჭია შეჭამს, ფეხს დაადგამენ, ძირში მოკვეთავენ, დედას მოუკლავენ. ეს ყოველივე მათ ფიქრშიც კი არ გაუვლიათ. მათ იციან, რომ იქ ხალხი კეთილია და ამას არასოდეს გააკეთებენ. იქ ფრინველებს, ცხოველებს, მცენარეებს ისე ექცევიან, თითქოს მეფეები იყვნენ. უვლიან და ცივ ნიავს არ აკარებენ. აქ კი...
იქ ხალხი იმასაც ხედავს, რასაც ჩვენ აქ ვერა.

მე გული იმაზე მწყდება, რომ იქ არ სჭირდებათ ბაბილონის გოდოლი, ღმერთს ისედაც უმტკიცებენ სიყვარულს. იქ რეალობა და ოცნება ერთმანეთშია არეული. იქ არავინ არ ფიქრობს, რომ იყოს პოპულარული, მდიდარი; მათი სიმდიდრე ღვთისა და მოყვასის სიყვარულია. მათ სასაუბროდ სიტყვები არ სჭირდებათ, ისინი თვალებით საუბრობენ. თვალებით, რომელიც სავსეა იმედით, სიყვარულით, სითბოთი, ბედნიერებით, სიხარულით. იქ ბევრი გმირი და რაინდია თავმოყრილი. თუმცა ისინი წუხან, რომ ვინმეს დაცვა და თავიანთი გმირობის ამ გზით დამტკიცება არ უხდებათ. იქ სიყვარულია, იქ სამოთხე და ედემის ბაღია.
იქ, ის ქვეყანა მეცხვარეა, ხოლო ... ხოლო ხალხი კი მისი მორჩილი ცხვარი, იქ ათ მცნებასაც იცავენ.
იქ... იქ ყველაფერი სხვაგვარადაა. გულში ცხოვრება ჩქეფს, სული ნარნარობს. ცა სულ სხვა ფერისაა, მზე სხვანაირად ანათებს, ზღვა კი ჩუმად ღელავს.

იქ დილაც განსხვავებულია... სხვაგვარი რიჟრაჟია. მშვენიერებით სავსე ბუნება, მომცინარე და მზის სხივებში მცურავი დილა...

იქ ყველა და ყველაფერი მღერის. მუხა გალაღებულია, ნელა, ჩუმად ღიღინებს საიდუმლო სიმღერას, კრთის სიმწვანით და ცის კამარაში შეჭრილია ვეებერთელა შტოები.

ლამაზია ბაღები, პატარა და შემკული ბაღები. ყველას უნდა მათი სინაზით დატკბეს. ბულბული სტვენს, მზე სხივებს ჰფენს. უვლიან ზღვები და მთის მწვერვალნი. მიწა მოლით იმოსება, ვარდი სურნელით ცვარს ათრობს. იქ მცენარება არასდროს ჭკნება, არ იღლება ცხოველი და დროთა ბრუნვა ვერც ერთხელ ვერ სძლევს.
იქ სათნოების, სიმართლისა და სიყვარულის სამეფოა. „აქ მოდით, ყველა ტვირთმძიმენო“, თითქოს მეტყველებენ ეკლესიის ქვები. იქ სხივია მზისა, იქ ჩრდილია დაბურულ ხეთა.

იქ სიო ჰქრის და ანკარა წყარო გულს მოგიბრუნებთ.

განა რაიმე სჯობია მოკაშკაშე, ზურმუხტისფერ ცას, მწვანით მობიბინე ველს და ტკბილ შუბლის გამაგრილებელ სიოს...

ერთი სიტყვით, იქ სამოთხეა, ედემის ბაღი, სადაც ყველას ერთმანეთი უყვარს. იქ, მხოლოდ იქ არსებობს სრულფასოვანი ბედნიერება. აქ უნდა იტანჯო იმისათვის, რომ იქ ბედნიერი იყო. მართალია, ახლა რთულია, მაგრამ შეუძლებელი არაფერია... მთავარია, მოვინდომოთ, ყველამ ერთად შევძლოთ დგომა და ყველაფერი გამოვა. იქ ხომ სიცოცხლე მშვენიერია...
მასწავლებელი: იზოლდა ქაჯაია
მოსწავლეები: ბაია მიქაბერიძე V1 კლასი
თამუნა დემურია V1 კლასი

ლანა კალანდაძე V1 კლასი

სალომე სადილიანი V1 კლასი

მარი ზირაქაძე V1 კლასი

მარი კუპატაძე V1 კლასი

მარი ნემსიწვერიძე V1 კლასი

ჯადოსნური ყელსაბამი
(ზღაპარი)
იყო და არა იყო რა. იყო ერთი კეთილი ფერია, რომელიც გასჭირში მყოფ ადამიანებს ეხმარებოდა. ამ ფერიას ჯადოსნური ყელსაბამი ეკეთა, რომელიც ულევ ძალას აძლევდა; მაგრამ  არსებობდნენ ისეთი ფერიებიც, რომლებსაც მისი შურდათ, უნდოდათ ყელსაბამი როგორმე ხელში ჩაეგდოთ და გეგმაც შეადგინეს: ვითომ ერთ-ერთი ფერია ავად გახდა და კეთილ ფერიას უხმეს მის განსაკურნავად. ფერიაც მივიდა და მოიკითხა ავადმყოფი. შურიანმა ფერიებმა კი ცბიერად შესთავაზეს - შორი გზა მოგივლია, წყალს ხომ არ დალევო - და თან შეთქმულებმა ძილისწამალგარეული წყალი მიაწოდეს. 
როცა ფერიას ჩაეძინა, ყელსაბამი უბრალო ყელსაბამით შეუცვალეს, გამოღვიძებულ და გაკვირვებულ ფერიას კი აუხსნეს, რომ დაღლილს, უბრალოდ, ჩაეძინა, მაგრამ ფერიამ მაშინვე შეამჩნია უცხო ყელსაბამი და მიხვდა, რაც მომხდარიყო, თუმცა არაფერი უთქვამს. 

გავიდა დრო.
ბოროტ ფერიებს შორის ერთ-ერთი მართლაც გახდა ავად, დღე-დღეზე ელოდა სიკვდილს. რაკი ვერაფრით უშველეს, ბოროტმა ფერიებმა კვლავ კეთილ ფერიას უხმეს. დარცხვენილებმა ჯადოსნური ყელსაბამი დაუბრუნეს და, ყველას გასახარად, მან ადვილად განკურნა ავადმყოფი. თურმე ჯადოსნურ ყელსაბამს მხოლოდ კეთილი არსების ხელში ეძლეოდა საკვირველი ძალა. 
ჭირი იქა, 

ლხინი აქა...

